Cylched Trydan
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnoddau: mae Ppt wedi ei baratoi i gyd-fynd â’r gwasanaeth. Nid oes rhaid ei ddefnyddio. Falle y gallwch chi ddefnyddio’r offer i wneud i fylb oleuo.
Sleid 1: Teitl

· Mae trydan yn bwysig iawn yn ein bywydau ni. Mae yna nifer o bethau yn ein tai sy’n dibynnu ar drydan – y teledu, y DVD, y cyfrifiadur, goleuadau, y gawod, sychwr gwallt, haearn smwddio, y popty ping ... mae’r rhestr yn un hir.
Sleid 2: Llun – Cylched Trydan

· Sut mae bylb yn goleuo?

· Er mwyn i fylbiau trydan weithio mae’n rhaid eu cysylltu gyda dargludyddion – dar - glud – yddion ... gair hir sy’n golygu metel, tebyg i gopr, sy’n gallu cario cerrynt trydan.

· Mae’n rhaid cael cylched cyflawn – mae cylched cyflawn yn cynnwys batri neu gyflenwad pŵer.

Sleid 3: Llun – Toriad yn y Cylched Trydan

· Os oes toriad neu fwlch yn y cylched ni all cerrynt trydan lifo.

Sleid 4: Llun – cylched heb fatri

· Dim ond cylched cyflawn sy’n caniatáu i gerrynt trydan lifo. Dim pŵer yna dim golau. Mae’r cerrynt trydan yn trosglwyddo egni o’r batri i’r bylb. Yn ein tai mae’r cerrynt trydan yn trosglwyddo egni i holl offer trydanol y tŷ. 

Sleid 5: Llun – Cylched Trydan 

· Er mwyn i’r bylb oleuo mae’n rhaid i bopeth fod yn sownd i’w gilydd – cylched cyflawn, dim toriadau. Dyna’r unig ffordd mae’r egni trydanol yn gallu llifo drwy bopeth. 
· Mae Cristnogion yn credu mai Iesu Grist ydy’r batri neu’r pŵer sy’n gwneud eu bywydau’n llawn. Dim ond wrth fod yn agos at Iesu mae eu bywydau’n llawn. Mae credu yn Iesu yn gallu rhoi pŵer arbennig a nerth i Gristnogion. Dyma mae’r Beibl yn ddweud yn llyfr Eseia, [40:31-31]
Sleid 6: Yr adnodau isod

Mae pobl ifanc yn pallu ac yn blino, 
a'r rhai mwya ffit yn baglu ac yn syrthio;

     ond bydd y rhai sy'n pwyso ar yr ARGLWYDD yn cael nerth newydd, 

ac yn codi fel eryrod ar eu hadenydd. 
Byddan nhw'n rhedeg heb flino, 
a mynd yn eu blaenau heb stopio. 
· Mae’r bywyd Cristnogol yn debyg i’r cylched trydan – os oes toriad yn y berthynas dydi o ddim yn gweithio, os nad oes batri neu nerth dydi o ddim yn gweithio – ond gyda ffydd yn Iesu mae Cristnogion yn gallu byw bywydau llawn.
Cyd-weddïwn ‘Weddi’r Arglwydd’, Ein Tad....
Neu

Gweddïwn: Ein Tad, rydyn ni’n gwybod bod pobl ifanc yn pallu ac yn blino, a rydyn ni’n gwybod bod y rhai mwya ffit yn gallu baglu a syrthio. Helpa ni i gofio bod yna wahoddiad i bob un sy’n blino ac o dan bwysau i ddod at Iesu i gael nerth newydd. Amen. 

